
Kornræktarstyrkir

Þeir bændur sem sáð hafa korni eða ætla sér að gera það og hafa ekki sótt um þróunarstyrk til kornræktar þurfa að gera það fyrir 1. júní. Að lágmarki þarf að sá í 2 hektara til að eiga kost á styrknum. Framlagið getur orðið allt að 20.000 kr. á hvert bú og að auki 10.000 kr. fyrir hvern ha sem korn er þreskt af.
_________________________________________________________

Grænfóður fyrir mjólkurkýr

Nú er tími sumarbeitarinnar að renna upp og jafnvel eru einhverjar kýr þegar farnar að kíkja út. Mikilvægt er að gefa kúnum ríflegan aðlögunartíma að beitinni og gefa þeim hey með henni. 

Vonandi eru bændur búnir að gera ráðstafanir með grænfóður fyrir sumarið þannig að kýrnar hafi samfellda góða beit allt sumarið. Líklega er mesta hættan á að kýrnar skorti góða beit um mitt sumar það er í endaðan júní og þar til að há, vetrarrýgresi eða vetrarrepja eru tilbúin. Sumir hafa farið þá leið að slá hluta af beitarsléttunum mjög snemma þannig að það sé komin há á þau tún á þessum tíma. Í miðsumarbeitina má einnig nota sumarrýgresi og sumarrepju sem sáð er snemma í maí og ætti því að vera tilbúin í lok júní eða byrjun júlí. Við skipulag beitarinnar þarf að gera ráð fyrir að nýtingartíminn er stuttur og því má ekki sá í það stóra spildu að kýrnar komist ekki yfir að bíta allt grænfóðrið þegar það er orkuríkast. Oft á tíðum byrja menn alltof seint að beita grænfóður og missa það því í ofvöxt áður en kýrnar ná að bíta það. Til síðsumarsbeitar og haustbeitar henta vetraryrkin betur en sumaryrkin þar á það sama við að betra er að byrja fyrr en seinna  að beita það. Besta nýtingin á grænfóðrinu fæst með randbeit og mikilvægt er að kýrnar hafi aðgang að annari góðri beit með grænfóðrinu og að sjálfsögðu nægt drykkjarvatn. 

 Beit lamba á grænfóður

Þörf bænda til að eiga grænfóður fyrir haustbötun lamba er mjög breytileg. Þörfin ræðst m.a. af landgæðum og rými. Reynslan hefur sýnt að þó að bændur búi við erfiða landkosti að þá geta þeir náð frábærum afurðum eftir ærnar. Hér skiptir meðferðin á fénu öllu máli. Meðferð að vori skiptir ekki minna máli en að hausti. Þó er ljóst að bændur sem eru að fá að stórum hluta létt og tiltölulega rýr lömb heim á haustin geta bætt meðalfallþunga og flokkun umtalsvert með því að nota grænfóður með skipulögðum hætti. Best hefur reynst að beita lömbum á vetrarrepju en einnig er hægt að nota rýgresi og fóðurnæpu. 

Þegar lömbin koma heim á haustin er réttast að velja inn á kálið, þ.e. taka vænstu lömbin frá til slátrunar en setja lömb sem eru rýr á kálið. Ekki er óalgengt að a.m.k. helmingur lambanna þarfnist bötunar en oft á tíðum getur það verið mun hærra hlutfall. Til þess að verulegt gagn verði af kálbeitinni þarf helst að beita þeim í 4-5 vikur. Fyrsta vikan fer venjulega í að venja lömbin á kálið. Nauðsynlegt er að lömbin hafi líka aðgang að úthaga og/eða há. Að meðaltali má gera ráð fyrir að 1 ha af káli dugi 75 (50-100) lömbum í mánuð.

En hver er fjárhagslegi ávinningurinn af bötun lambanna? Við tökum sem dæmi bónda sem þarf að bata 300 lömb. Hann þyrfti þá um 4 ha af káli. Eftir fyrstu vikuna á káli má reikna með 0,8 kg í aukningu í fallþunga á viku. Eftir 5 vikur ætti meðallambið þá að vera búið að auka fallþyngd sína um 3,2 kg. Hér verður líka að gera ráð fyrir því að lömbin flokkist betur, fari úr O2 í R2 eða R3. Eins og sést á töflunni fyrir neðan er augljós ávinningur í því að bata lömbin. Ef er gert er ráð fyrir því að O2 lömbin flokkist til helminga í R2 og R3 aukast tekjurnar um 1.262 kr eftir hvert lamb. Eftir 300 lömb ykjust brúttótekjurnar því um 378.600 kr.

	
	Fyrir bötun
	Eftir bötun
	Eftir bötun

	Fallþungi, kg
	13,0
	16,2
	16,2

	Flokkun
	O2
	R2
	R3

	Grunnverð, kr/kg
	308
	326
	306

	Útflutningur(18%), kr/kg
	200
	200
	200

	Greiðslur v/ gæðast. kr/kg
	72,6
	72,6
	72,6

	Samtals krónur eftir lamb
	4.695
	6.090
	5.824


Grunnverð og útflutningsverð miðast við meðalverð sláturleyfishafanna haustið 2005.

En hverju er búið að kosta til? Ræktunarkostnaðurinn þarf í raun ekki að verða mikill. Kostnaður vegna fræs og áburðar eru tiltölulega fastir liðir. Kostnaður út af jarðvinnslunni sjálfri getur aftur á móti verið breytilegur. Samkvæmt Handbók bænda og verðskrá verktaka ætti kostnaðurinn yfirleitt að vera um 40.000 kr á ha (jarðvinnsla, fræ og áburður). Samkvæmt dæminu ætti bóndinn því að hagnast um 218.600 kr á því að bata þessi 300 lömb á káli!

Jafnframt er grænfóðurræktin mjög góður liður í endurræktun túna og getur þannig stuðlað að betri heygæðum og bættri fóðrun að vetrinum.

